
	చ.	
అని నియమించుధాతపలు కంబుధరాగమనాభ్రగర్జతో

నెనయఁగ రామవాహిని మహిం బొడసూపకమున్న రాక్షసేం

ద్రునిసితకీర్తిహంసి వెఱతోఁ బఱచెం, దమ రున్నచోట్లకుం

జనిరి సురల్, విరించియు నిజం బగుఠావు భజించె నంతటన్.

	క.	
ప్రాజాపత్యాఖ్యాయుతుఁ, డాజన్నమునందు హుతవహావిష్కృతుఁడై

భూజానికి నమృతరస, భ్రాజిత మగుహేమపాత్రఁ బాయస మొసఁగెన్.

	క.	
ఒసఁగినఁ గైకొని సంతస, మెసఁగ సదస్యులు ఫలించె నృప నీసుకృతం

బు సమస్తం బని పలుక, ముసిముసిలేనగవు తనదుమోమునఁ దొలఁకన్.

	ఉ.	
కోకనదప్రియాన్వయుఁడు కోసలరాజసుతాలలామకుం

గైకకుఁ బ్రేమతోఁ జెఱిసగం బమృతాన్నము పంచి యిచ్చినం

జేకొని వారు భూవరునిచిత్త మెఱింగి సుమిత్రకు న్సువ

ర్ణాకృతిజైత్రగాత్రకు నిజాంశములం దిడి రర్ధమర్ధమున్.

	గీ.	
అవభృథస్నాన మైనయనంతరమున, వశగతమనోరథుం డగుదశరథుండు .

దొరల మౌనుల వీడ్కొల్పి మరలె రత్న, కీలితనికేతమునకు సాకేతమునకు.

	గీ.	
అంతఁగతివయదినముల కానృపాలు, మదవతులయందు వింతగా నొదవెఁ బఙ్క్తి

వదనయోషావిభూషావివాసనావి, చక్షణము లైనదౌహృదలక్షణములు.

	చ.	
జడిమ వహించునెన్నడలు సన్నఁదనం బెడలించు కొంచెపు

న్నడుములుఁ దెల్లబంగరువున ల్వగుచెక్కులుఁ బెక్కుదోయపుం

దొడవులబర్వు లోర్వనితనూలత లూడనిఁబాడు మువ్వళుల్

బడిబడినిద్ర లూరుపుటలంతలుఁ గాంతల కొప్పె నయ్యెడన్.

	సీ.	
శివచాపవిదళనస్పృహ చెల్లునే చెల్వ కది కన్బొమలరూపమదము గాక

కుహనామృగజయాశ గొలుపునే జవరాలి కది నేత్రయుగము సోయగము గాక

శరధిబంధనచింత శక్యమే విరిఁబోఁడి కది జంఘలవిలాసపదవి గాక

యసురదుర్గజిగీష వసమే కృశోదరి కది గబ్బిగుబ్బలయుదుటు గాక

తే. యనఁగ గోసలరాజన్యతనయమదికి, గోచరం బయ్యె నిజగర్భకుహరవిహర

దంబురుహనేత్రశుభచరిత్రానుసరణ,చతురబలవత్తరోద్యోగసముదయంబు.

	క.	
పరమాణుతఁ గృశతం దగు, వరవర్ణినియుదర మపుడు వటపత్రశయుం

డిరవుకొనం దొలుతటిగతి, హరిపదబహుపాద్దళాభమై తగె నంతన్.

		 ఈ పేజీలో చివరి మార్పు 30 ఏప్రిల్ 2021న 03:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

